
God se perfekte tydsberekening
Liturgie

Votum en seëngroet

Sb 1-4:1-4 

Geloofsbelydenis

Wet

Ps. 119:39 (bl.594)

Gebed

Sb 3-1:1,2

Skriflesing en prediking

Gebed

Liefdegawe

Sb 3-3:1,2,5,6. 

Groetseën

Sing van AMEN

Skets

Teks: Galasiërs 4:4
Hoeveel keer hoor mens nie die versugting van mense dat hulle wens dat hulle eerder in ŉ ander tyd geleef het nie.   Hierdie is ŉ verkeerde versugting,  want elke mens leef in die tyd deur God bepaal, want God bereken tyd perfek – soos ons kan sien in die tyd van Christus se geboorte 

Waaruit God se perfekte tydsberekening bestaan

Alhoewel die presiese jaar van Christus se geboorte nie absoluut seker is nie, is daar redes hoekom Hy uit ŉ vrou gebore is in die tyd waarin Hy wel gebore is.  

Staatkundig was die hele bekende wêreld basies een land.  Daar was hoofsaaklik een groot wêreldtaal.  Die Jode en res van die wêreldbevolking was gereed vir die evangelie van genade.  Al hierdie faktore het ŉ bepalende rol gespeel in die vinnige verspreiding van die evangelie oor die hele bekende wêreld

Implikasies van God se perfekte tydsberekening vir ons vandag

Net so perfek as wat die Here die tyd van sy Seun se geboorte bepaal het, so perfek het Hy die tyd van ons geboorte bepaal.  Hy wil dat ons in die tyd leef waarin ons leef.  Hy maak dit ook vir ons moontlik.  Kom ons benut die geleenthede wat Hy ons bied en kom ons leef die genade-evangelie uit.  So help ons bydra om die wêreld voor te berei op die feit dat daar ŉ nuwe uurglas is wat ook besig is om vol te loop!

Preek
Geliefdes in ons Here Jesus Christus

Vanmiddag het ons weer ons Kerssangdiens. Ja, daardie tyd van die jaar waar ons weer met dankbaarheid besonderlik terugdink aan die geboorte van ons Verlosser en Saligmaker is weer hier.  
Kom ons spits ter voorbereiding van ons Kerssangdiens in hierdie preek toe op die wonder van die geboorte van ons Here Jesus Christus.  Ons fokus in besonder op die perfekte tydsberekening van God deur sy Seun te laat gebore word in en op die tyd toe hy gebore is, want

God se tydsbepaling was perfek. 

So skryf die apostel Paulus ook in Galasiërs 4:4 as hy sê:  Maar toe die tyd wat God bepaal het aangebreek het, het Hy sy Seun gestuur.  In die 1953-Vertaling staan daar: Maar toe die volheid van die tyd gekom het, het God sy Seun gestuur.

Ek wil graag eers ons aandag vestig op die woorde waarmee beide Afrikaanse vertalings in vers 4 begin.  Dit is die woorde “maar toe.”  
· Die 1983-Vertaling sê: “Maar toe die tyd wat God bepaal het,” 
· Die 1953-Vertaling sê:  “Maar toe die volheid van die tyd gekom het.”
Gemeente, die woorde “maar toe” dui op ŉ wending in Paulus se argument.  “Maar toe” dui daarop dat dinge tot op ŉ sekere tydstip ŉ sekere gang geloop het – maar net tot op ŉ punt.  Op daardie punt het dinge verander.  Na daardie tydstip verloop dinge anders.

Om presies te kan verstaan hoe perfek God se tydsbepaling is, moet ons weet en verstaan wat hierdie groot wending in die argumentlyn van Paulus in sy brief aan die Galasiërs was.  Ons moet verstaan waarom Paulus in Galasiërs 4:4 met die woorde “maar toe” begin.

Die brief aan die Galasiërs is geskryf omdat daar in die gemeentes van Galasië sekere mense gekom het wat dinge aan die gemeentes geleer het – dinge wat vreemd aan die evangelie was.  Meeste van hierdie vreemde leraars was mense wat uit die Joodse volk na die Christendom oorgekom het.  Hulle het nou met ŉ nuwe boodskap by die Galasiërs aangekom.  Hierdie boodskap was basies die volgende:

Die Christendom stam uit die Joodse godsdiens af.  Christus was immers self ook ŉ Jood. Daarom moet Christene ook al die baie wette van die Jode gehoorsaam.  As hulle nie ook die wette gehoorsaam nie, sal hulle nie redding in Christus verkry nie!

Geliefdes, Paulus spreek homself baie sterk teen hierdie lering in hierdie brief uit.  Eintlik toon hy aan dat mense wat hierdie standpunt aanhang, besig is om ŉ streep deur Christus se verlossingswerk te trek.

· Nadat Paulus in hoofstukke 1 en 2 aangetoon het waarom die gemeentes eerder na hom moet luister, 

· toon hy in hoofstukke 3 en 4 waarom hierdie mense verkeerd was.  

Dit wat Paulus skryf kom in kort op die volgende neer:

Ja, vir baie eeue het die Joodse volk al die wet van die Here gehad – en hierdie wet moes nagekom word.  Tog, hoe langer die mens die wet gehad het, hoe duideliker het dit geword dat die mens nie in staat is om hierdie wet na te kom nie.  Die wet van die Here het dit net al hoe duideliker aangetoon hoedat die mens ŉ slaaf van die sonde is. En van hierdie slaafskap moes die mens verlos word.

En nou kom Paulus by die “maar toe” van ons teks.  Nadat hierdie status quo (dat die mens 'n slaaf van die sonde is) vir baie eeue gehandhaaf is, het die Here in die geskiedenis ingegryp.  

· Op 'n tyd deur Hom bepaal, het sy Seun mens geword uit 'n vrou.  

· Sy Seun het mens geword om hulle wat self mense was en onder die wet slawe van die sonde was, van die slaafskap van die sonde te bevry.  

· Hulle is van die slaafskap van die sonde bevry sodat hulle nou die kinders van die Vader kan wees!!!  … … 

En al hierdie dinge het plaasgevind op die tyd deur die Here bepaal!

Broers en Susters, indien jy mooi geluister het, sou jy gehoor het dat die 1953-Vertaling se teks van Galasiërs 4:4 bietjie anders klink as die 1983-Vertaling se teks.  Die 1953-Vertaling lui soos volg:  Maar toe die volheid van die tyd gekom het…  Hoor weer:  die volheid van die tyd gekom het… ….

In hierdie woorde is iets van 'n beeld opgesluit wat aan ons verduidelik dat Jesus doelbewus op die tyd in Betlehem gebore is toe Hy wel gebore is.  Dit is nie maar net toevallig dat Hy in daardie tyd gebore is nie.  God het werklikwaar daardie tyd bepaal.

Hierdie beeld wat hierdie waarheid aan ons bevestig is die beeld van 'n uurglas.  Meeste van ons ken 'n uurglas.  Sand loop uit die een glasie in die onderste een in.  Op 'n spesifieke tyd is die boonste glasie se sand uitgeloop en het die onderste glasie volgeloop.

God het die tyd bepaal wanneer sy Seun uit 'n vrou gebore sou word.  Deur baie eeue het die sand van die onderste glasie stadig volgeloop, tot die dag wat daardie glasie volgeloop het.  Toe die volheid van die tyd aangebreek het, is sy Seun in Betlehem uit die maagd Maria gebore!

Kom ons kyk vervolgens na 

hoekom ons sê God se tydsberekening 

met die geboorte van sy Seun so perfek was.

Geliefdes, alhoewel ons nie presies kan sê in watter jaar Christus gebore is nie, en alhoewel ons ook nie kan sê op watter dag Jesus presies gebore is nie 

· (25 Desember was waarskynlik nie Jesus se regte geboortedag nie, 

· Veel eerder is Jesus eerder rondom April of Mei – die somer van die noordelike halfrond gebore)

· en waarskynlik is Jesus eerder rondom die jaar 7 vC. gebore 

· – daar was ŉ berekeningsfout toe die jaartal in die Middeleeue uitgewerk is), 

is dit geweldig interessant om te sien hoedat die Here dit beskik het dat sy Seun juis gebore is in die tyd waarbinne Hy gebore is.

In Lukas 2 staan dat Jesus in dit tyd gebore is toe Augustus die keiser in Rome was.  Hiermee word Christus se geboorte in 'n spesifieke tydvak gestel.  

· Vir baie honderde jare was daar groot onrustigheid in die bekende wêreld van daardie tyd.  Gedurig was daar oorlog en het een land teen die ander opgetrek – tot en met die tyd van Keiser Augustus.  Onder leiding van Keiser Augustus en die Romeinse senaat, is daar vir die eerste keer in honderde jare werklikwaar betreklike vrede in die grootste deel van die bekende wêreld gewees.

· Verder, die Romeine was in staat om hierdie vrede met hulle weermag af te dwing.  Hulle weermag was baie mobiel.  Daarvoor het hulle goeie paaie gebou.  Van hierdie paaie is so goed gebou dat dit vandag nog bestaan.  Om van een uithoek van die ryk tot by 'n volgende te kom, was dus nie so moeilik nie.

· Omdat die hele bekende wêreld basies een ryk was, was daar nie regtig iets soos landsgrense nie.  Daar was nie regtig grensposte en doeane wat reis bemoeilik het nie.

· Alhoewel die Romeine regeer het, het die Griekse taal en kultuur oor die hele wêreld versprei.  Grieks was in daardie tyd soos Engels vandag is – jy kon amper oral Grieks praat en verstaan word.

· Baie Jode het ook oor die hele ryk versprei.  Orals waar hierdie Jode gekom het, het hulle sinagoges opgerig.  Hulle het ook in die hierdie tyd die Ou Testament in Grieks vertaal en daarmee die Ou Testament vir die gemiddelde mens toeganklik gemaak.

· En dan, baie belangrik, in Joodse geledere was daar 'n oplewing in die afwagting op 'n Messias deur God gestuur.  Daar was opgewondenheid omdat die Jode oortuig was dat die Messias van die Here enige dag sou kom.

Gemeente, nog vele ander interessanthede oor die spesifieke tyd waarbinne ons Here Jesus sou opgenoem kon word, maar hoe dit ook al sy - dit is dan onder hierdie omstandighede dat Jesus Christus, die Seun van God en ons Here, in Betlehem gebore is.  Baie spesifiek het God met sy geboorte tot hierdie tyd gewag.  Want kyk wat was nou moontlik:

· Tydens die kindermoord in Betlehem was dit relatief maklik vir Jesus, Josef en Maria om na Egipte te vlug.

· Die Jode het die Messias enige dag verwag – hulle was op die uitkyk vir die gestuurde van die Here.

· Na sy dood aan die kruis, sy opstanding en hemelvaart kon sy apostels en dissipels relatief maklik die evangelie van genade tot aan die uithoeke van die Romeinse Ryk verkondig, want

· daar was een taal (Grieks) wat meeste mense verstaan het,

· goeie paaie en verkeersweë het reis bespoedig,

· in amper elke dorp en stad (ook in die vreemde) was 'n Joodse sinagoge wat as wegspringplek vir sendingwerk kon dien,

· die Ou Testament was reeds in Grieks vir meeste mense beskikbaar,

· en nog meer, die hele wêreld was gereed om die boodskap oor Jesus van Nasaret te hoor en te ontvang.  Geen ander tyd in die ganse geskiedenis was die wêreld so gereed om God se wonderlike nuus te ontvang en te omhels nie!

Voorwaar, Geliefdes, wanneer ons in hierdie komende weke aan die geboorte van ons Here Jesus dink, kom ons dink ook besonderlik daaroor na dat die Here juis op 'n spesifiek bepaalde tyd sy Seun laat mens word het uit 'n vrou.  Ons Here is nie sommer net in die tyd van Keiser Augustus gebore nie.  God het dit so beskik!

En net so perfek  wat die Here die tyd van sy Seun se geboorte beskik het, 

so perfek beskik die Here dat ons in die tye leef waarbinne Hy ons gestel het.

· Omdat Christus mens geword het op die tyd deur sy Vader bepaal, 

· omdat Hy die vloek en die straf van die wet vir ons betaal en gedra het, 

daarom het die Here ons nou as sy kinders aangeneem.

Sou Christus nie mens geword het in Betlehem nie, sou die Here vir ons, en ons vir Hom vreemdelinge gewees het.  Nou is ons nie meer vreemdelinge vir mekaar nie.  Ons sonde is betaal – Christus het dit vir ons gedoen.  

Nog meer, in vers 6 staan dat Hy die Gees van sy Seun in ons harte gestuur het, en Hy roep:  “Abba, Vader!”  Die Gees leer ons om vir die Here te sê “Vader!”

Gemeente, ons hemelse Vader beskik oor alle dinge.  Ons hemelse Vader beskik ook oor tyd.  Hy het die tyd van sy Seun se geboorte bepaal.  So het Hy ook die dag van my en jou geboorte bepaal.  In Ps. 139 staan daar: U het my al gesien toe ek nog ongebore was, al my lewensdae was in u boek opgeskrywe nog voordat ek gebore is. 
Ja, die Here het die dag en tyd en tydvak waarbinne ons gebore is, al lank voor ons gebore is bepaal. Hy het ons as sy kinders aangeneem en ons sy Gees gegee.  Dink nou so daaraan:

· Die Here ken ons beter as wat ons onsself ken.  

· Hy ken die tyd en die tydvak waarbinne ons leef.  

· Hy skenk aan ons sy Gees om ons in hierdie tyd waarbinne ons leef te lei!  

Daarby

· Net so perfek as wat God die geboorte van sy Seun beplan het, so perfek beplan Hy as hemelse Vader alles in ons lewens.

· Ja, alles gaan nie altyd maklik wees nie.  Vir Josef en Maria moes dit nie maklik gewees het om met ŉ klein babatjie na Egipte te vlug nie.  Maar God het beskik dat dit vir hulle moontlik was. 

· Net so beskik God alles vandag steeds in ons lewens.  Sy plan vir ons lewens en wat met ons gebeur is net so perfek soos die plan met sy Seun se geboorte.  Jy moet dit net glo en daarvoor begin oplet.  Dan sal jy dit ook raaksien!

Aansporing

Wat 'n vreugde en wat 'n wonder!

· Laat Kersfees 2006 ons nie net herinner aan 'n geboorte ongeveer 2000 jaar gelede in Betlehem nie.  

· Laat Kersfees 2006 ons herinner aan 'n beplande en eeue-vooraf-bepaalde geboorte deur God beskik – 'n geboorte wat gemaak het dat ons in 'n nuwe verhouding tot God die Vader staan.  

· En laat Kersfees 2006 ons daaraan herinner dat die Here ons die lewe gegee het om in 2006 hier in Suid-Afrika te wees.  

· Hy het beskik dat ons in hierdie tyd sal lewe.  

· Hy beskik daarom ook alles wat ons nodig het om nou hier tot sy eer te lewe.

Ja, Hy beskik oor al hierdie dinge want Hy beskik oor die ganse wêreldgeskiedenis en wêreldtyd!  Hy beskik ook nou oor ons in hierdie tyd totdat daar nog 'n tyd vol geword het – die tyd deur Hom bepaal wanneer sy Seun op die wolke van die hemel sal terugkeer om ons tot in ewigheid by Hom te neem.  

AMEN

